Alma Mater





Na 30 jaar kom ek weer gereëld op die kampus. My kinders is nou daar. Die eerste dag toe ek bietjie spaartyd gehad het, het ek so deur die ou geboue geloop. Ek het ‘n bietjie gaan stilstaan by een van die ou lesingsale waarin ek baie ure deurgebring het. Die banke was nog dieselfde. Die reuk van die vloere nog dieselfde. Die periodieke tabel voor teen die muur nog dieselfde. Hulle was besig om die saal se vloere te was maar  ek moes net ‘n bietjie vertoef - net soos ‘n mens ‘n oomblik stilstaan by ‘n lankverlore geliefde se  graf. Buite het alles tog so verander. So baie nuwe geboue, en alles het so uitgebrei - tot ‘n klein  winkelkompleks met byderwetse boekhandels en restaurante en kitsbanke en als. En die proffies is nie meer so oud soos in ons dae nie. Hulle lyk nou net soos gewone mense, soos ons - daar is selfs ‘n paar wat mens herken van ons studentedae. Maar as hulle praat , dan hoor jy tog - hulle is rêrig proffies en nie net paloeka’s nie. Die kampus adem tog vir mens ‘n bekoring. Dit druk sag op jou gemoed ‘n grootsheid af wat jy nie kan vasvang nie. Hier is iets groter as jy, en iets hoër - wat jy nie kan kleinkry nie. Jy weet jy was daar en het saam die gees ge-adem, maar jy het weggegaan en dit vergeet. En nou is jy terug, en dit is nog daar - in ‘n mate onveranderd, maar net groter. Dis asof daar ‘n dampkring van suiwer kennis is waarin jy beweeg en wat jou roep, en wat maak dat jy in jou binneste 'n vêraf  roepstem herken, maar wat jy nooit weerk sal kan antwoord nie.





Maar die ergste is die aanval wat die kampus op my doen. As ek daar ingedagte versonke loop en die jeug in elke student sien dan wek dit ‘n onbeskryflike weerklank in my op. In elkeen van hulle is daar ‘n lewensenergie wat my ontstel. Dit laat in my iets opwel wat ek nie verstaan nie. Ek begeer so om  met die borrelende lewe te kan  deel word, maar ek weet daar is ‘n  reuse canyon wat ons skei. Ek kan maar net deur ‘n venster insien, en onthou hoe dit was, maar kan nie eers daaraan raak nie - al is ek daar digby. Op dieselfde grasperk deel ons dieselfde ruimte en tyd vir ‘n oomblik, maar bly tog in aparte wêrelde. Dan besef mens die lewe is ‘n lyn wat uitskiet in die ruimte en nie ‘n sirkel wat terug kan keer na die begin nie. Dan wonder mens of hulle wat jy sien , in die oomblik bewus is van die onbeskryflike voorreg om die  kruispad oor die kampusgrasperk elke dag te loop.





Wees gegroep - Alma Mater!

